John James cyf. Bethan Clement

FFRWYTH YR YSBRYD YDY ADDFWYNDER

Darlleniad o’r Ysgrythur: 2 Corinthiaid 10:1 a Mathew 21:1 - 5

Cyflwyniad

Mae addfwynder neu dynerwch yn un o nodweddion pwysicaf y cymeriad Cristnogol – rhywbeth sy’n hollol groes i’n natur bechadurus.  Gair arall i ddisgrifio’r gras hwn ydy ‘gwyleidd-dra’.  Mae’n hollol i’r gwrthwyneb o falchder – methiant dynol cyffredin iawn.  Mae’n balchder yn cymryd sawl ffurf wahanol ond mae ynon ni i gyd.

Ddylen ni byth gymysgu addfwynder neu dynerwch a gwendid.  Mewn Groeg clasurol, roedd y gair hwn yn cyfeirio at ddofi anifail gwyllt.  Mae pŵer a grym y march yn cael ei reoli wrth iddo gael ei dorri i mewn.  Mae’n bosibl diffinio addfwynder felly fel ‘cryfder o dan reolaeth’.

Mae pwyslais mawr ar addfwynder yn y Beibl.  Mae hyn yn rhywbeth mae Duw yn hiraethu am gael ei weld yn ei bobl – rhywbeth y mae’n rhoi gwerth mawr arno.  Edrychwch ar 1 Pedr 3:4, ‘Beth sy’n bwysig ydy’r hyn ydych chi’r tu mewn – y math o harddwch fydd byth yn diflannu, sef ysbryd addfwyn a thawel. Dyna beth sy’n werthfawr yng ngolwg Duw.’

1. Addfwynder Moses.

Numeri 12:3,  ‘Roedd Moses yn ddyn gwylaidd iawn; mwy felly nag unrhyw un arall drwy’r byd i gyd.’  Roedd Moses yn un o’r dynion mwyaf dylanwadol yn hanes y byd ac eto, mae hanes ei fywyd yn ei ddangos yn gwrthod gwneud nifer o bethau am ei fod yn meddwl am les eraill ac enw da Duw.  Gwrthododd ddod yn fab i ferch Pharo; gwrthododd gyfoeth yr Aifft.  A phan fu ei deulu yn gas tuag ato, doedd e ddim am iddyn nhw gael eu barnu ond yn hytrach plediodd gerbron Duw am drugaredd iddyn nhw, Ecsodus 32:32.  Dyma addfwynder.  Rydych yn gweld sut mae nodweddion gwyleidd-dra yn hollol i’r gwrthwyneb i fod yn hunan ymwthiol.

2. Addfwynder Iesu

Mathew 11:29, ‘Dw i'n addfwyn ac yn ostyngedig’  a Mathew 21:5, cyflawniad proffwydoliaeth Sachareia, mae'r Meseia’n dod fel ‘brenin addfwyn.’  Pan mae Paul yn ysgrifennu am nodweddion anhygoel y Gwaredwr, mae’n rhestru tynerwch ac addfwynder (2 Corinthiaid 10:1).

Dywedodd Iesu basai’r rhai ‘addfwyn’ (gw.BCN) yn etifeddu’r ddaear (Mathew 5:5)

Mae addfwynder yn rhinwedd dwyfol.  Mae’n werthfawr iawn yng ngolwg Duw.  Dydy addfwynder ddim yn dod yn hawdd i ni.  Rydyn ni i gyd yn awyddus i fynnu’n hawliau!  Doedd Paul ddim yn ddyn addfwyn, gostyngedig wrth natur, ond tyfodd i fod felly wrth iddo adael i’r Ysbryd Glân weithio yn ei fywyd bob dydd.  Bydded i’r ffrwyth arbennig hwn dyfu ym mhob un ohonon ni.

Cwestiynau ar gyfer trafodaeth
1. Pam mae llawer yn dirmygu gostyngeiddrwydd heddiw?

Pa le sy yna i fod yn hunan ymwthiol yn y bywyd Cristnogol?

Ydych chi’n meddwl y dylen ganiatáu i eraill ‘gerdded droson ni’ ar unrhyw adeg?

2. Trafodwch addfwynder Crist.

Ydych chi’n gallu meddwl am esiamplau yn yr efengylau pan doedd e ddim yn ymddangos yn addfwyn?  Beth oedd y rheswm dros hyn?

3. Trafodwch wyleidd-dra Moses.

Beth ydy’r arwyddion ei fod yn wylaidd?

Ydych chi’n gallu meddwl am ryw dro pan oedd Moses yn bell iawn o fod yn addfwyn?  Beth oedd y rheswm dros hyn?

4. Pwy ydy’r person mwyaf addfwyn rydych chi wedi ei adnabod erioed?

Beth ydy’r nodweddion arbennig oedd yn apelio atoch chi?

